
Ди къуэш республикэхэм

«Адыгэ псалъэм» Iэ тевдзэ
2022 гъэм и етIуанэ илъэс ныкъуэм 

щIэджы кIакIуэхэм яIэ рыхьэну газет-
хэмрэ журналхэмрэ Iэ щы щIадз лъэ-
хъэнэр йокIуэкI.

«Адыгэ псалъэ» га зе тыр зыIэрыхьэну 
 хуейхэм хъыбар фыдогъащIэ - ар къев-
гъэхьын папщIэ Iэ щыщIэвдз  хъу нущ 
Урысей  пощ тым и дэтхэнэ IуэхущIапIэми.

Мази 6-м «Адыгэ псалъэ» газетым и 
 уасэщ:

унэм ныфхуахьыну фыхуеймэ - сом 
724-рэ кIэ пIейкIэ 80-рэ;

фэ езым пощтым къыщыфщтэжынумэ 
- сом 660-рэ.

Хъуэр  зымыщIэм  хъуэрыбзэ  жумыIэ. 
Лъэпкъ Iущыгъэ:

Зыгъэхьэзырар
ЖЬЭКIЭМЫХЪУ Маринэщ.

Махуэгъэпс

Дунейм 
щыхъыбархэр

ДифI  догъэлъапIэ

«КъБР-м узыншагъэр хъумэ-
нымкIэ и IэнатIэм цIыхухэм япэ 
дэIэпыкъуныгъэхэр щыхуащIэ и 
IуэхущIапIэхэр къэгъэщIэ рэ щIэ-
жын» щIыналъэ проектым хэту 
Нарт къалэ щыIэ, ЩIыналъэхэм 
 зэдай, узыфэ зэмылIэужьы-
гъуэхэр зыпкърытхэм щеIэзэ сы-
маджэщым и пщIантIэм дэт по-
ликлиникэм зэгъэпэщыжыныгъэ 
лэжьыгъэхэр щокIуэкI. А Iуэхум 
текIуэдэну сом мелуан 71,2-р феде-
ральнэ бюджетым къыхэкIащ. 

МЫ зэманым ирихьэлIэу унащ-
хьэр яхъуэжащ, унэ щIыбыр зэра-
хьащ, IуэхущIапIэм и кIуэцIми лэ-
жьыгъэ пыухыкIахэр щызэфIагъэ-
кIащ: унэлъэгур, инженер коммуни-
кацэхэр зыхуей хуагъэзэжащ, 
щхьэ гъубжэхэр зэрахъуэкIащ.

Поликлиникэм щекIуэкI зэгъэпэ-
щы жыныгъэхэр хуэунэтIащ и  лэ-
жьыгъэр егъэфIэкIуэным. Ап хуэ дэу 

ЛэжьапщIэхэм, 
пенсэхэм хохъуэ

Путин Владимир арэзы те-
хъуащ IэнатIэ Iумытыжхэм я 
пенсэхэм, лэжьапщIэ нэхъ ма-
щIэ дыдэм, цIыхур псэун па-
пщIэ я нэхъ мащIэрауэ зы-
хуеинухэр къызыщIэкIыну 
ахъшэ бжыгъэм хэгъэхъуэ-
ным теухуауэ УФ-м и Прави-
тель ствэм къыхилъхьам.

АБЫ теухуа унафэм ипкъ ит-
кIэ, мэкъуауэгъуэм и 1-м къы-
щыщIэдзауэ проценти 10-кIэ 
 хагъэхъуэнущ къэралым цIы ху-
хэм зэрызащIигъакъуэ а ахъ-
шэ лIэужьыгъуэхэм. Президен-
тым зэрыжиIамкIэ, МРОТ-мрэ 
псэуныгъэм текIуадэмрэ зэры-
хагъахъуэм и фIыгъэкIэ дэ-
кIуеи нущ нэгъуэщI социаль нэ 
ахъшэхэри.

ЦIыхур нэхъ мащIэ дыдэу зы-
хуеинухэр къыщIэкIыну иджып-
сту Урысейм къыщалъытащ 
сом 12654-рэ, улахуэ нэхъ ма-
щIэу щагъэуващ сом 13890-рэ. 
Пенсэр ику иту сом 18984-рэ 
щыхъуу къабжащ.

Узыгъэгупсысэ 
сыхьэтхэр

Бжыгъэхэр гукIэ зэхэлъ-
хьэн-зэхэхыныр, гъэ бэ гъу эн -

Лэжьыгъэ Iей, IэщIагъэ Iей 
щыIэкъым, ауэ IэщIагъэу щыIэм 
яхэт къыщIэкIынкъым лъэпкъ 
тхыдэм хэлъхьэныгъэ нэс хуэ-
щIын, ар къытщIэхъуэ щIэблэм 
ящымыгъупщэу къадэгъуэгу-
рыкIуэн, гъащIэм хэпща хъун па-
пщIэ литературэм, гъуазджэм, 
музыкэм нэхъ мыхьэнэшхуэ зиIэ. 
Ди республикэр мыинми, ди 
лъэпкъыр мыкуэдыщэми,  ди              
гуапэ зэрыхъунщи, дэ ди мащIэ-
къым тхыдэтх нэсхэр, усакIуэ 
щыпкъэхэр, тхакIуэ гъуэзэджэхэр, 
IуэрыIуатэджхэр, музыкант Iэзэ-
хэр. 

АУЭ щыIэщ еджагъэшхуэу щы-
мытми, мытхыдэтхми, литературэм, 
гъуазджэм ехьэлIа Iуэхухэм ягъэ-
пIейтей, арыншэу мыпсэуф, нэ-
гъуэщI IэщIагъэ ирилажьэми, усы-
гъэр зи гъащIэ гъуэмылэ, гурэ псэ-
кIэ абы бгъэдэт, хьэлэлу абы хуэ-
лажьэ цIыхухэр. Мис абыхэм 
ящыщщ усэ купщIафIэ куэд зи къа-
лэмыпэм къыщIэкIа, лъэужь дахэ 
къызэзынэкIа, игъуэ нэмысу дунейм 
ехыжа Къанкъул ФIыцIэ. 

Къанкъул ФIыцIэ цIыхуфIу, зэ-
пIэзэрыту, хьэлэлу, гу пцIанэу, псэ 
къабзэу дунейм тетащ. Абы пцIы 
 зэ рыхэмылъым ар зыцIыхуу щыта 
псори щыхьэт техъуэфынущ. Хэ-     
хауэ ФIыцIэ и лэжьыгъэр литера-
турэм, усыгъэм епхауэ щымытами, 
ар дунейм тетыху къалэмыр зэи 
игъэ тIылъакъым. Псори щыгъуазэщ 
усэм сыт и мыфIагъми, псори уэ- 
рэд зэрымыхъум. Уэрэдыпкъ хьэзыр 
тхыныр куэдым яхузэфIэмыкI Iуэху-
гъуэщ. ФIыцIэ зы усэ итхакъым 
уэрэд дахэ къимыщIыкIауэ. Абы и 
къалэмыпэм къыщIэкIа уэрэдхэр 
 теухуащ хабзэм, лъэпкъым, лъап-
сэм, къыщалъхуа щIыналъэм, ап-
хуэдэуи ар хуоусэ хэку лъагъуны-
гъэм, фIылъагъуныгъэм. ЖыпIэну-
рамэ, къигъэнакъым абы зыри 
 гулъытэншэу. Зы усакIуи бгъуэ  тын-
къым ФIыцIэ нэхърэ нэхъ ком по-
зитор куэдым дэтха. Апхуэдэхэщ Ба-
лэ Мухьэдин, Къардэн Хьэсэн, Молэ 
Владимир, Даур Аслъэн, Къэбардо-
къуэ Борис, Согуэ Данил, Зэра-
мыщIэ Заретэ, КIарэ Фолэ, Тубай Ар-
тур, нэгъуэщIхэри. Уэрэду абы и къа-
лэмыпэм къыщIэкIахэр пщIы бжы-
гъэкъым, атIэ щэ бжыгъэщ. Ахэр 
псори радиом и дыщэ фондым 
хэлъщ, абыхэм щIэупщIэшхуэ яIэщ, 
дзапэ уэрэду цIыхубэм яIурылъщ. 

Къанкъул ФIыцIэ къыщалъхуари 
(1937 гъэм) къыщыхъуари Бахъсэн 
районым хыхьэ Куба къуажэрщ. 
 «Зауэм и бынкIэ» зэджэхэм ящыщщ 
ар, ауэ зауэр ищIэжыртэкъым. Ар 
зэран къыхуэхъуакъым нэмыцэ зэ-
рыпхъуакIуэхэм зэрахьа лейм тет-
хыхьынымкIэ. Абы зауэм теухуа уэ-
рэду зытхух иIэщ. Апхуэдэхэщ «Къэ-
мыкIуэжа сэлэт», «Мыужьыхыж ма-
фIэ», нэгъуэщIхэри. 

ФIыцIэ усэ тхын щIидзат 6-нэ 
классым щIэсу. АдыгэбзэмкIэ езы-
гъаджэ Балъкъэр Хъусен усэ итхыр-
ти, гуп къызэригъэпэщат зыгуэр 
зытх хэр екIуалIэу. Абыхэм яхыхьащ 
ФIыцIи, адыгэбзэр фIыуэ илъагъурт, 
и макъ игъэIуну хуейти. Абдеж зыIэ-
пишэри, ерыщу тхэн иригъэжьащ. 

Усэ птхын, макъамэ бусын, пшынэ 
уеуэн папщIэ институт къэбухыныр 
нэхъапэу къилъытэртэкъым ФIыцIэ. 
«Къыбдалъхуауэ, уи гъусэу, уигури 
уи псэри абы ихьэ хуауэ щымытмэ, 
щIэныгъэр сэбэп хъунукъым», - 
жиIэрт абы.

ФIыцIэ и усэхэмрэ уэрэдхэмрэ иту 
«Эльбрус» тхылъ тедзапIэм тхы-
лъитI къыдигъэкIащ. «Япэ псалъэ» 
зыфIища япэ тхылъыр 1974 гъэм 
 дунейм къытехьащ. Абы итщ япэу 
итха усэхэм ящыщу щэщIрэ щырэ. 
1992 гъэм къыдэкIа «Лъэтеувэр» 
усэрэ уэрэду зэхэлъщ. Ещанэу 
 игъэхьэзыра «Гум и макъ» тхылъыр 
езым илъагъужыну иухатэкъым, уз 
бзаджэр къытекIуэри, дунейм ехы-
жащ. Абы ФIыцIэ и IэдакъэщIэкI 
уэрэду 90 ихуащ. Лъахэм, хэкум 
 теухуа уэрэдхэр нэхъыбэу щIиIэм и 
щхьэусыгъуэр ахэр зыхилъхьэ 
щымыIэу фIыуэ илъагъуу зэры щы-
тарщ. «Сэ сиIэ фIылъагъуныгъэр 
сыкъызыхэкIам, сыкъызыхэхъукIам 
ябгъэдэслъхьэмэ нэхъ къасщтэу 
аращ а тхыгъэхэр щIэстхыр», - жи-
Iэрт ФIыцIэ.

Музыкэ училищэм щеджащ ФIы-
цIэ, курыт еджапIэр къиуха иужь 

гуэшыныр цIыхум и щхьэ ку-
цIыр нэхъыфIу лэжьэн щхьэ-
кIэ Iэмал имыIэу зы хуейуэ 
 къалъытэ дохутырхэм.

АПХУЭДЭУ щытми, еджапIэ-
хэм къыщIэкIа нэужь абыхэм 
елIа лIэ куэди щыIэу къы щIэ-
кIынкъым - ди зэманым балигъ-
хэм сыт щыгъуи яIыгъщ зы хуей 
бжыгъэхэр къызэрырадзэ Iэ-
мэпсымэхэр. ЦIыхум и акъы-
лыр бзыгъэу илъэс куэдкIэ щы-
тынымкIэ сэбэп къахуэхъуну 
сы хьэтхэр къыщIегъэкI Герма-
нием щыщ дизайнер Шиндль-
бек Аксель. Абы гъэщIэгъуэна-
гъыу хэлъыр сыт жыпIэмэ, 
электрон сыхьэтхэм зэманыр 
зэрыхъуар занщIэу къызэры-
тримыдзэрщ. Ар къэпщIэн 
 папщIэ есэп пщIын хуейщ.

Псалъэм папщIэ, сыхьэт 11-
рэ дакъикъэ 45-рэ хъуауэ ара-
мэ, сыхьэт бжыгъэр къэзы-
гъэлъагъуэ сатырым деж 
къытридзэнущ мыпхуэдэу: 5+6. 
Дакъикъэ бжыгъэхэр къэзы-
гъэлъагъуэм деж - 95 - 50 жиIэу. 
Тыкуэнхэм, вокзалхэм, еджа-
пIэхэм, нэ гъуэщI IуэхущIапIэ 
куэдми я щIыхьэпIэхэм деж 
щыфIэдза апхуэдэ сыхьэтхэр 
куэдым ягу ирохь - яфIэщIэщы-
гъуэщ, я узыншагъэмкIи 
сэбэпщ. 

ЦIыхухэр зэхуэмыгъэдэным 

1952 гъэм щIэтIысхьэри. «Музыкэр 
фIыуэ слъагъурт, уэрэд жызыIэм 
 сехъуапсэрти, сыщIэтIысхьат, - игу 
къигъэкIыжырт ФIыцIэ. - Илъэс 
дэкIа иужь къызгурыIуащ уэрэ джы-
IакIуэфI е уэрэдус лъэщ къы зэ-
рысхэмыкIынур, училищэм сэрэ ды-
зэрызэпэIэщIэр. СыкъыщIэ кIыжри, 
КъБКъУ-м литературэмкIэ и фа-
культетым сыщIэтIысхьащ. Ауэ ма-
къамэр псэкIэ зэрызыхэсщIэм зыри 
зэран хуэхъуакъым». 

Къанкъул ФIыцIэ уэрэд щIагъуэ 
иIэкъым зыгуэрым къимыгъэушауэ, 
емыхьэлIауэ, тхыдэ гуэр имыIэу. 
Псалъэм и хьэтыркIэ, я Iыхьлы зэщ-
хьэгъусэхэр зэрызэдэпсэурэ илъэс 
щэ ныкъуэ щрикъум ирихьэлIэу 
 къы зэрагъэпэща гуфIэгъуэ зэ-
хыхьэм къигъэуша гупсысэщ «Дыщэ 
хьэгъуэлIыгъуэ» уэрэдым лъабжьэ 
хуэхъуар. ЛэжьапIэм кIуэуэ зри-
хьэлIа щIалэ гупым я псалъэма-
къым хэту зэхиха «къуэ къысхуалъ-
хуати, пщIэгъуалэм сышэсам, 
уэлэхьи» псалъэхэм игу къигъэкIащ 
КIарэ Фолэрэ абырэ зэдатха «Къуэ 
къыпхуалъхуамэ» уэрэдыр.

«Псэууэ дунейм сытетыху, 
адыгэщIым и куэщI ситыху, уэрэдкIэ 
згъэфIэнущ цIыхухэр, хэкур, 
лъэпкъыр, си ныбжьэгъухэр. Ущы-
адыгэкIэ, ущытхэкIэ, адыгэбзэр 
фIыуэ щыпщIэкIэ сыт ущIэмытхэ-
нур? Птхын хуейщ уи нэм илъагъур, 
цIыхур зыхуэныкъуэр, цIыхум къи-
лэжьыр, езым гу лъимытэжу ищIэ 
фIы псори уи нэм илъагъун хуейщ», 
- щыжиIэгъат ФIыцIэ зрагъэблэгъа 
радионэтынхэм ящыщ зым. Ар икIи 
игъэпэжащ адыгэлI нэсым, зи 
уэрэдхэр къуалэбзууэ щIыпIэ куэ-
дым щызэбгрылъэтам. 

Дунейм и хъугъуэфIыгъуэу хъуар 
зыгъэлъапIэ ФIыцIэ иужьрей зэман-
хэм игу къеуэ хъуат ди лъэпкъ уар-
дэм, жьыхэм пщIэ хуэзыщIу къэ-
гъуэгурыкIуам, ахэр щапIыж унэ 
зэриIэр. «Жьыгъэр къамыщэху» 
уэрэдри итхауэ щытащ, и гукъэкIхэр 
лъабжьэ хуищIри. Абы макъамэ 
щIэзылъхьа Согуэ Данил жьыхэр 
щапIыж унэм нэщIикIыжу кIуа иужь, 
абы къыжриIэжахэрат ар игу къэзы-
гъэкIар. Езыри кIуэри еплъат адыгэ 
лIыжь-фызыжьу 30-м нэблагъэ 
здэщыIэ IуэхущIапIэм. «УэрэдымкIэ 
цIыхухэм ягу скъутэну сыхуейуэ 
 аракъым. Къапщтэмэ, уэрэдра-
къым гур зыкъутэр, зи адэр, зи анэр 
зэзымыпэсыжу къэралым хуэзы-
дза, си быныр къэкIуэну пIэрэ жаIэу 
щхьэгъубжэм дэплъу къэзыгъэна-
хэращ. Гукъутэгъуэщ апхуэдэ плъа-
гъуныр. Гуныкъуэгъуэ псори тху жы-
мыIами, а уэрэдымкIэ дызыхуеяр 
къэзылъхуахэр а унэм ямышэным 
цIыхухэр къыхуедджэнырщ. Жьым 
нэмыс, пщIэ хуамыщIу игъащIэм 
адыгэр зэрыщымытар зыщыгъуп-
щахэм ягу къэдгъэкIыжу аращ», - 
жиIат ФIыцIэ. 

Къанкъулым къытхуигъэнащ 

 игъа  щIэкIэ мыкIуэдыжын фэеплъ. 
Лъэпкъ тхыдэм и напэкIуэцIым абы 
щиубыдащ увыпIэ нэс, ар игъащIэ-
кIэ псэунущ, и уэрэдхэр сытым дежи 
Iунущ.

ФIыцIэ и усэу макъамэ зыгъуэта-
хэм ущедаIуэкIэ, хэпщIыкIыу нэхъ 
лъагэ уохъу. Зытеусыхьхэм яхуиIэ 
щытыкIэр къригъэлъэгъуэфу ФIы-
цIэ иIэщ бзэ къулей. Аращ абы и 
 псалъэхэр гум къыщIинэр.

Къанкъул ФIыцIэ ныбжьэгъу и 
куэдт, и гу пцIанагъэм, и хьэлэлы-
гъэм, и гуащIэм щхьэкIэ абы малъ-
хъэдисым хуэдэу зэщIишэрт ахэр. 
Абыхэм ящыщ зыбжанэм, зыцIыхуу 
щытахэм, зыдэлэжьахэм усакIуэ-
уэрэдусым хужаIа псалъэ гуапэхэм 
фыщыдгъэгъуазэмэ тфIэигъуэщ. 

Тубай Артур, уэрэдус: - Макъамэ 
гуэрхэр радиом езгъэтхыу сыщIэсу 
ФIыцIэ ныщIыхьащ. СыдэгушыIэу: 
«Уи уэрэд езгъэтхынукъым радиом, 
уи усэ къызэптыркъыми», - щыжыс-
Iэм сыкъигъэгугъащ къысхуихьыну. 
Си макъамэ щезгъэдаIуэм, абы хуэ-
кIуэпсу псалъэхэр итхри, «Сыбогъэуб-
зэ» уэрэдыр игъэхьэзыры гъащ. Абы 
къы кIэлъыкIуащ езы ФIыцIэ «Си жэ-
нэт бзу» зыфIищар, «Сурэттех» жы-
хуи Iэр, нэгъуэщIхэри. Макъамэ Iэ-
мэпсымэхэм я ансамблыр щIыгъуу 
студием щезгъэтха гуэр игу ирихьри, 
нэхъ дахэ тщIыжын щхьэкIэ пшынэрэ 
флейтэрэ щIэдгъэувэжауэ диIащ 
лэжьыгъэ. Ар куэдым ягу ирихьат, 
радиом и лэжьакIуэ Iуэхум хэ-
зыщIыкIхэри хэту. 

Уэрэдым щIэлъын хуей псалъэр 
куэдым къахуэгъуэтыркъым. АбыкIэ 
Къанкъулым хуэдэ щыIакъым, жы-
пIэкIэ пцIыупс урихъунукъым. Зэман 
куэди тригъэкIуадэртэкъым, тэ мэ-
мыр занщIэу къигъуэтырт. 

Согуэ Данил, композитор: - 
Иджыпсту ди музыкальнэ искус-
ствэм дыхэплъэу щытмэ, нэхъыбэ 
зи Iэдакъэм къыщIэкIахэм ящыщщ 
ФIыцIэ. НэхъыбэIуэрэ псэуамэ, сыт 
хуэдиз усэ, уэрэд дахэ итхыфыну 
щыта! Абы и лъэныкъуэкIэ согуп-
сысри, Къанкъулыр пасэу дунейм 
зэрехыжар ди лъэпкъым и хэщIыны-
гъэшхуэу къызолъытэ. 

Къапщтэмэ, сэ ФIыцIэ дэстхащ 
уэрэд щэ ныкъуэм нэс. Абыхэм 
 къежьэкIэ зэмылIэужьыгъуэ, щхьэу-
сыгъуэ зырыз яIащ. Сэ макъамэр 
 стхырэ зытеухуапхъэр хуэзгъэбел-
джылыуэ, мыбы псалъэ щIэлъхьэн 
хуейщ жысIэу естахэри, уэрэдыпкъ 
усэр хьэзыру къихьу макъамэ зы-
щIэслъхьахэри яхэтщ абыхэм.«Гум и 
макъ» фIищат абы и етIуанэ тхылъу 
дунейм къытригъэхьам. Абы мып-
хуэдэу къыщIедзэ: 

Сехьыр дэни си лъэм, 
СщIыгъур фIы мурадщ. 
Си гущIэм укъиплъэм, 
Плъагъунур уэрэдщ.

Лъагъуныгъэу Хэкур
Лъэпкъыр си псэм хэлъщ.

Си набдзэу си нэкур, 
Си бзэрщи, сIурылъщ.
И дуней тетыкIэр, уэрэдыншэу зы 

махуэ зэрымыпсэуфар наIуэ пщащI 
мы сатырхэм. 

«Нэхъыжьхэм къытхуэфщIам уна-
фэ» зы уэрэдым фIэкIа имытхами, 
ФIыцIэ лъэпкъым куэд дыдэ хуи-
щIауэ къэплъытэ хъунут. Къэбардо-
къуэ Борис псалъэ купщIафIэхэм 
яхуэфащэ макъамэ къыхуигъуэтри, 
а уэрэдыр цIэрыIуэ хъуащи, нэ-
хъыжьи нэхъыщIи, хэхэси хэкурыси 
зэхахауэ, ящIэу си гугъэщ. 

Унагъуэ дахэ иIащ ФIыцIэ. И щхьэ-
гъусэ Нинэрэ абырэ япхъу Заремэ и 
адэм къимыгъэщIар къыхупищэну, 
узыншэу, насыпыфIэу дунейм теты-
ну си гуапэщ. 

АфIэунэ Рае, журналист: - ФIыцIэ 
сэ нэхърэ нэхъыщIэщ, класс зы-
тIукIэ сэ япэ ситу седжащ. Клас-
сиблыр къэзухри, сэ интернатым 
 сыкъэкIуащ, ар школым къы-
щIэнэри. Нэ фIыцIэ-нэ топт, и сэ-
фэткIэ и ныбжьэгъу цIыкIухэм къа-
хэщырт. Щысабийми балигъ хъуауэ 
уэрэд итхыу и цIэр къыщащIами, 
ФIыцIэ зыгуэрым нэхърэ и щхьэр 
 нэхъ лъагэу иIэтыну зы махуи яужь 
итакъым. Ику иту еджэу, къыкIэрыху-
ми, щIэпхъуауэ япэ иту жэхэми 
яхэмыту, ауэ ищIэр нэгъэсауэ щы-
тащ. 

Зы хьэблэ дыдэст ФIыцIэ сэрэ, зы 
псы цIыкIу тIум ди хадэми къи-
лъадэу. Мис ар къэдгъэжэну е 
IутщIэну дыкIуа нэужь, IэщIэпхъуэт, 
кIий-гуо хэмылъу сабыр цIыкIуу 
ищIэнур ищIэрт. Мис апхуэдэущ и 
гъащIэр зэрихьар.

Москва сыкъикIыжа иужь, ФIыцIэ 
сэрэ аргуэру къалэм дыщызэIу-
щIэжащ. Ар унэлъащIэ къыщIэзы-
гъэкI фабрикэм щылажьэрт. Арати, 
усэ зэритхыр занщIэу къызиIуэты-
лIэфатэкъым. Щоджэн Хьэбас сэрэ 
телевиденэм дыщызэдэлажьэрти, 
абы япэ дыдэу къысхуихьауэ щытащ 
ФIыцIэ и усэ. Зэ еплъыгъуэкIэ езы 
Хьэбас итха си гугъащ, апхуэдизкIэ и 
хъэтIыр ещхьти. ИужькIэ а усэр, 
 «Къуэ къытхуалъхуам» жыхуиIэр, 
уэрэд хъуауэ щытащ. 

Сэ згъэщIагъуэращ: сыт хуэдэ 
тхыгъэ итхами, дзыхь ищIыртэкъым, 
ирикуртэкъым сигъэлъагъун, нэ-
гъуэщIхэм къызахьэлIэ мыхъумэ. 
Абы къигъэлъагъуэу къысщохъу ар 
къысфIэлIыкIыу, пщIэ къысхуищIу 
зэрыщытар. 

Хьэбас пасэу дунейм ехыжа иужь, 
абы къыIэпыхуа къалэмыр езым 
 къищтэн хуейуэ, и Iуэхур игъэ кIуэ-
тэныр и пщэ дилъхьэжауэ фIэкIа 
умыщIэну уэрэд итхыу зыкъитIэтащ 
ФIыцIэ. Абы и уэрэдхэр япэу зэхэ-
зыххэм ягугъэнущ ахэр адыгэ уэрэ-
дыжьхэу, апхуэдизкIэ цIыхум яп-
хъуэтауэ, дзапэ уэрэд хъуауэ апхуэ-
дэ хэщи. 

Иужь дыдэу сэ ФIыцIэ щыслъагъу-
жар лIэным зы мазэ хуэдэ иIэжущ. 

ЗыщIэлъ сымаджэщым махуипщI 
хуэдизкIэ къаутIыпщат зигъэпсэху-
ну. «Хущхъуэхэри къыппкърыхьэнщ 
жаIэри сыкъаутIыпщыжати, унэм-
кIэ сымыкIуэжу мыбыкIэ сыкъы-
Iухьащ», - жиIэри лэжьапIэм нэкIуат. 
Уэрэду абы къигъэщIар япэ дыдэ 
езыхьэжьэу щрагъэтхар радиорати, 
и псэр абыкIэ щыIэт. «ФIыцIэ, фи 
благъэ хамэ къэрал щыпсэууэ 
пщIэрэ?» - жысIэу сыщеупщIым: 
«ЖаIэ къэралым икIа щыIэхэу, ауэ 
сыщыгъуазэкъым. Уэлэхьи, дуней 
мылъку нэхърэ нэхъыфIтэмэ ахэр 
къэзгъуэтыжыну» - жиIащ. Уезгъэп-
сэлъэнщ хэхэсхэм ящыщ, щы-
жысIэм зэуэ къэгуфIащ. ИкIи дызэ-
пэтIысри, нэтыным хэту, игури и 
псэри утIыпщауэ езгъэпсэлъауэ 
 щытащ. Аращ иужь дыдэу ар ра-
диом къызэрыщIыхьэжар. 

«Жьэгу пащхьэ» нэтыныр куэд 
щIауэ изогъэкIуэкI сэ. Абы Согуэ 
 Данил къыщIыхьащ. «ФIыцIэ сэрэ 
саугъэт гуэр пхуэтщIащи, мэукIытэ-
ри, къыщIыхьэркъым», - щыжиIэм, 
сыдыхьэшхащ, сыт щыгъуэу пIэрэ 
мыбы и укIытэр щиухынур жыхуэсIэу. 
«Жьэгу пащхьэр» къризэIусхыну 
уэрэд схуатхауэ арат икIи хэдгъэ-
хьэри, мызэ-мытIэу къэттыгъащ. Ар 
щIыжысIэращи, мыр стхащи, дамэ 
къытекIэн хуейщ жиIэу зэи утыку 
ихьакъым ФIыцIэ. 

Дунейм ехыж цIыхум къызэ ри-
нэкIыр и цIэращ: е и цIэф, е и цIэ Iей. 
ФIыцIэ къызэринэкIар дахэщ - и 
цIэкIи, и уэрэдхэмкIи, и дуней те-
тыкIэкIи. А уэрэдхэр псэуху си 
 къуажэ щIалэри псэунущи, ахэр гъа-
щIэ кIыхь Тхьэм ищI. Лъэпкъыр 
 игъэбжьыфIэну абы уэрэд зыбжа- 
нэ къыщIэнащи, и Iыхьлыхэми, и 
ныбжьэгъухэми, дэлэжьахэми дигу 
дгъэфIынщ абыхэмкIэ.

Даур Аслъэн, композитор: - Сро-
гушхуэ ФIыцIэ ныбжьэгъуу сы-
зэриIам. Дызэдэлэжьащ, ерыскъы 
зэ дэтшхащ. Гу пцIанэт къызэ рымы-
кIуэу. ПцIы сыупсыну къыщIэкIын-
къым ФIыцIэ хуэдэу зи уэрэдхэм 
 дамэ ягъуэта усакIуэ адыгэ 
лъэпкъым диIакъым жысIэкIэ. 
ЦIыхур дунейм къыщытехьэкIэ зы-
гуэрым къыхуалъху. ФIыцIэ Тхьэм 
къыщIигъэщIар уэрэд тхынрати, 
псэуху а IэнатIэм пэрытащ. Къи-
лэжьа пщIэр игъуэтыжауэ дунейм 
ехыжакъым ар. Абы хуэфащэтэкъэ 
щIыхьыцIэ фIэпщыну? Сыт пщIэн, 
апхуэдэу хъуащ. АрщхьэкIэ и уэрэд-
хэр псэущ, радиокIэ къат, утыкухэм 
щыжаIэ. Уэрэдыр къыщохъулIар ар 
дзапэ уэрэд щыхъум и дежщи, 
ФIыцIэ ейхэр апхуэдэ защIэщ. 
Абыхэм яхэтщ узыгъэгуфIэхэри, 
узы гъэнэщхъейхэри, уи гур пIащIэ 
зыщIхэри.

ФIыцIэ и уэрэдхэр зэхуэхьэсыжауэ 
нотэ щIэлъу къыдэгъэкIын хуейуэ си 
щхьэкIэ къызолъытэ.

Зыгъэхьэзырар
ИСТЭПАН Залинэщ.

УсакIуэ,  уэрэдус  Къанкъул  ФIыцIэ
къызэралъхурэ  илъэс  85-рэ  ирокъу

пэщIэтыным и дунейпсо ма-
хуэщ

Тутын емыфэным и дунейп-
со махуэщ

ЛъакъуэрыгъажэкIэ къы зэ-
дэжэн спорт лIэужьыгъуэм и 
дунейпсо махуэщ. 1868 гъэм 
Париж и Iэгъуэблагъэм дунейм 
щыяпэу щекIуэкIащ лъа къуэ-
рыгъажэкIэ къызэдэ жэным кIэ 
зэхьэзэхуэ. 

1929 гъэм къалъхуащ совет 
дзэ къулыкъущIэ, контр-адми-
рал Тхьэгъапсэ Мэжид.

1948 гъэм къалъхуащ фило-
софие щIэныгъэхэм я доктор, 
КъБКъУ-м и профессор, 
 КъБР-м щIэныгъэмкIэ щIыхь 
зиIэ и лэжьакIуэ Шэвлокъуэ 
Вячеслав.

1960 гъэм къалъхуащ къэрал 
лэжьакIуэ, КъБР-м щIыхь зиIэ и 
дохутыр Къарэнашэ Iэминат.

1970 гъэм къалъхуащ Шэр-
джэс Адыгэ Хасэм и тхьэмадэ 
Аслъэн Алий. 

Дунейм и щытыкIэнур

   «pogoda.yandex.ru» сайтым 
зэритымкIэ, Налшык пшэр 
техьэ-текIыу щыщытынущ. Хуа-
бэр махуэм градус 27 - 29-рэ, 
жэщым градус 18 - 20 щыхъу-
нущ.

«Дэтхэнэ цIыхуми 
фIыи Iеи хэлъщ. 
Хьэл-щэнхэм ящыщу 
сфIэлъапIэщ пэжа-
гъыр, псалъэмрэ Iуэ-
хумрэ зэтехуэныр, 
къалэныр и пIалъэм 
гъэзэщIэныр», - щит-
хащ «Это нельзя за-
быть» зыфIища и 
тхылъым УФ-м метро-
логиемкIэ, КъБР-м 
промышленностым-
кIэ щIыхь зиIэ я лэ-
жьакIуэ Шурдым 
Юрэ Хьэпагуэ и 
 къуэм.

«СИ ныбжьым итхэм 
куэд къахэбгъуэтэну-
къым и сабиигъуэм 
 гугъу емыхьа, ерыс-
къыншэ-щыгъы ны-
джэу къэмыхъуа. Зы-
къэдужьа иужькIи зэ-
ман лей къытхудэ мыхуэу деджащ, дыщемыджэм 
дылэжьащ, унагъуэм епха Iуэхухэр, пхъэгъэсын, мэкъумылэ 
къешэлIэн жыпIэми яужь дитащ. Псом хуэмыдэжу хьэзаб 
зытелъар зи адэ, зи дэлъху зауэм хэкIуэдахэрат», - игу къе-
гъэкIыж Шурдым Юрэ. 

Бахъсэн районым хыхьэ Зеикъуэ къуажэм къыдэкIа щIа-
лэщIэр щIэтIысхьащ Орджоникидзе дэт Кавказ Ищхъэрэ 
 Бгы-металлург институтым икIи ар 1962 гъэм къиухащ. Шур-
дымыр студенту щыщыта лъэхъэнэм ухуакIуэ гупым хэту 
Къэзахъстаным ягъэкIуащ. Абдежым къыщигъэлъэгъуа зэ-
фIэкIым къыпэкIуэу къыхуагъэфэщащ «ЩIыщIэр къэ Iэ ты-
ным зэрыхэлIыфIыхьам папщIэ» медалыр. 

Абы иужькIэ, Шурдымыр илъэси 5-кIэ инженеру щы-
лэжьащ Налшык дэт гидрометаллург заводым. А лъэхъэнэм 
ар хахащ IэщIагъэлI ныбжьыщIэхэм я советым и унафэщIу, 
лэжьэкIэм щIэ къыхэзылъхьэхэм я Союзпсо зэпеуэм и лау-
реати хъуащ. А заводым и комсомол организацэм и секре-
тару щыщытам иIа ехъулIэныгъэхэр къалъытэри, Къэбэр-
дей-Балъкъэрым и унафэщIхэм Шурдымыр ВЛКСМ-м и 
Налшык къалэ ко митетым и япэ секретару хахащ. 

«Жэщ димыIэу, зыгъэпсэхугъуэ махуэ къытхухэмыхуэу 
дылажьэрт. Къалэр зэлъыIухыным жыджэру яужь дитт. 
Стадионыр зыухуахэм, сабийхэр щыджэгун утыку цIыкIухэр 
зыгъэхьэзырахэм, щэбэт-тхьэмахуэхэм щIыхьэхухэр езы-
гъэкIуэкIахэм жыджэрагъэ ин къэдгъэлъагъуэу дахэтащ. 
Къыхэзгъэщ зэрыхъунумкIи, Налшык псым и Iуфэми, къалэ 
паркым щыхаша лъагъуэ IэрыщIхэм я нэзхэми а лъэхъэнэм 
комсомолым хэтахэм щыхасауэ щыта жыгхэр ин хъужауэ 
нобэр къыздэсми зэритыр си гуапэ дыдэ мэхъу», - жеIэ Шур-
дымым. 

КПСС-м и ЦК-м и Парт еджапIэ нэхъыщхьэр 1975 гъэм 
 къиуха иужь, Шурдым Юрэ парт лэжьыгъэм пэрагъэуващ: 
япэ щIыкIэ КПСС-м Налшык къалэ щиIэ Октябрь райкомым 
и етIуанэ секретару, иужьым партым и Къэбэрдей-Балъ-
къэр обкомым и къудамэм и Iэтащхьэм и къуэдзэу, кIэ-
лъыкIуэу - и унафэщIу ягъэуващ.

Парт, комсомол организацэхэм щыщылэжьам, КъБР-м и 
Совет Нэхъыщхьэм щыхэтам, Шурдымым къарууэ иIэр 
 ирихьэлIащ гуащIэрыпсэухэм, лъэпкъхэм я зэхуаку дэлъын 
хуей ныбжьэгъугъэр гъэбыдэнымрэ лэжьыгъэм псэемыб-
лэжу пэрытын зэрыхуейм цIыхухэр къыхуеджэнымрэ 
ехьэлIауэ. Шурдымыр яхэтащ лIэщIыгъуэ блэкIам и 70 - 80 
гъэхэм ди лъэпкъэгъухэм ящыщу Сирием, Иорданием, Тыр-
кум щыпсэухэм зэпыщIэныгъэ яхудиIэнымкIэ лэжьыгъэш-
хуэ езыгъэкIуэкIахэм. 

1991 гъэм Шурдым Юрэ и унафэ щIагъэувэ КъБР-м и Со-
вет Нэхъыщхьэм Лъэпкъ зэхущытыкIэхэмкIэ, щэнхабзэмрэ 
бзэхэм я IуэхухэмкIэ, жылагъуэ зэгухьэныгъэхэм ядэ лэ-
жьэнымкIэ и комиссэр. 

1998 гъэм Шурдым Юрэ хахащ СтандартизацэмкIэ, ме-
трологиемрэ къэпщытэныгъэхэмкIэ Къэбэрдей-Балъкъэр 
цент рым и унафэщIу икIи КъБР-м къэрал пщалъэхэм кIэ-
лъыплъынымрэ къэпщытэныгъэхэр щызэгъэуIунымкIэ и 
къэрал инспектор нэхъыщхьэуи къагъэлъэгъуащ. А къулы-
къур абы зэрихьащ 2014 илъэсым пенсэм тIысыжыху. 

«90 гъэхэм ди къэралым щекIуэкIа зэхъуэкIыныгъэхэм 
 къарикIуа зэщымыщхъуныгъэхэм ящыщ зыт предприя-
тэхэм къыщIагъэкI продукцэм и фIагъым дахэ-дахэу 
зэрыкIэлъымыплъыжыфыр. БгъэдыхьэкIэу къэдгъэлъэ-
гъуахэм ятеухуауэ дэ зыхуэдгъэзащ а лъэхъэнэм КъБР-м и 
Президенту щыта КIуэкIуэ Валерэ. А Iуэхугъуэм кърикIуа-
ращи, республикэм и предприятэхэри, жыджэрагъэ ин къа-
гъэлъагъуэу, хыхьащ «Урысейм и хьэпшыпи 100 нэхъыфI» 
къэралпсо зэпеуэм. А зэхьэзэхуэм хэтахэм ящыщу «Тэрч-
налъкъут» ОАО-мрэ «Кавказкабель» кIапсэ завод» ЗАО-м-
рэ УФ-м и Правительствэм и саугъэтым и лауреат хъуат. 

Шурдым Юрэ и лэжьэкIэм пщIэ къызэрыхуихьам и 
щыхьэтщ абы кърата «ЩIыхьым и нагъыщэ» («Знак Почёта») 
орденыр, КъБАССР-м и Совет Нэхъыщхьэм и Президиу-
мым и щIыхь тхылъхэу тIур, КъБР-м и ЩIыхь тхылъыр. Къэ-
ра лым къыхуигъэфащэхэм нэмыщI, Шурдымым иIэщ 
 ВЛКСМ-м, ДОСААФ-м я ЦК-хэм, «ЩIэныгъэ» союзпсо зэ-
гухьэныгъэм, СССР-м и ВДНХ-м, и Спорткомитетым, 
Промышленностымрэ сатумкIэ и министерствэм, Урысейм 
и Къэралстандартым, къэралымрэ Къэбэрдей-Балъкъэ-
рымрэ я адрей министерствэхэмрэ ведомствэхэмрэ къаб-
гъэдэкIа я тыгъэ лъапIэхэр. 

Шурдым Юрэ КъБР-м и Совет Нэхъыщхьэм и зэхуэситIым 
я депутату хахащ, ВЛКСМ-м и XVI, XVII зэхуэсышхуэхэм 
лIыкIуэу хэтащ. 

Мы зэманым Шурдымыр КъБР-м и Парламентым деж 
щыIэ Жылагъуэ советым хэтщ, комсомолым и ветеранхэм я 
Налшык къалэ советым щIыхь зиIэ и тхьэмадэщ.

«СызэплъэкIыжу схужыIэнур аращи, си гъащIэм къриу-
быдэу сызыхэта Iуэхухэр гъэщIэгъуэнт, гугъуехьхэмкIи 
гъэнщIат, - къыпещэ и псалъэм Шурдым Юрэ. - Совет Сою-
зым и цIыху мелуанхэм къатехьэлъэу, къэралышхуэр 
щылъэлъэжа лъэхъэнэм экономикэр зыIууа лъэпощхьэпо-
хэми къадэкIуэу, цIыхухэм я гупсысэкIэми зихъуэжат. 
СызэреплъымкIи, зэман блэкIахэм къыддекIуэкIа Iуэху 
бгъэдыхьэкIэхэм я нэхъыбэр, псом хуэмыдэжу щIалэ-
гъуалэр гъэсэным ехьэлIахэр, дызэрыт лъэхъэнэми къэрал 
унафэщIхэм къагъэсэбэп хъунут».

 КЪУМАХУЭ  Аслъэн.

ГъащIэ 
купщIафIэ

Зэгъэпэщыжыныгъэр 
щIохуабжьэ

иджы  иIэнущ цIыхум и тын шыпIэм 
тещIыхьауэ чэзум ущы пэплъэ 
плIанэпэ щхьэхуэ, IуэхущIапIэхэм 
хэт пэшхэр здэщыIэр къозыгъащIэ 
картэхэр. ДяпэкIэ абы щы лэжьэнущ 
махуэ стационар, гъуэ лъыпIэ  30  
щIэту.  Апхуэдэу  ме дицинэ профи-
лактикэмкIэ, физиотерапиемкIэ, 
рентген щащI къудамэхэр зэхэ-
гъэщхьэхукIауэ - щIы хьэпIэ зырыз 
яIэу щытынущ.

Япэ медико-санитар дэIэпыкъу-
ныгъэхэр къыщыпхуащIэ къуда-
мэхэр унэ щхьэхуэу щытынущ, сыт и 
лъэныкъуэкIи тыншыпIэ псоми хуэ-
щIауэ. КъищынэмыщIауэ, жэщми 
махуэми лажьэ, пIащIэгъуэкIэ ме-
дицинэ Iуэхутхьэбзэхэр зэфIэзы-

гъэкI IэнатIэр гъунэгъу корпусым 
щы Iэнущ, абы и фIыгъэкIэ цIыхур 
зы хуэныкъуэ дэIэпыкъуныгъэр и 
чэзум къыIэрыхьэнымкIэ лэжьы-
гъэр нэхъ псынщIэу зэтеубла хъу-
нущ.

ЩIыналъэхэм зэдай, узыфэ зэ-
мылIэужьыгъуэхэр зыпкърытхэм 
ще Iэзэ сымаджэщым щекIуэкIа 
зэIущIэм КъБР-м узыншагъэр 
 хъумэнымкIэ и министр Къалэбатэ 
Рустам щыжиIащ коронавирус 
узыфэ зэрыцIалэм зыщиубгъу лъэ-
хъэнэм медицинэм и лэжьакIуэхэм 
къалэнышхуэ зэрагъэзэщIар икIи а 
зэманым цIыхухэм зыхуэныкъуэ 
дэIэпыкъуныгъэр зыхуей хуэзэу 
ягъуэ тынымкIэ зэфIэкI лъагэрэ Iэза-

гъышхуэрэ къызэрагъэлъэгъуам па-
пщIэ фIыщIэ яхуищIащ.

- ИлъэситIым къриубыдэу мы сы-
маджэщым коронавирус узыфэ 
зэрыцIалэм пэщIэтынымкIэ лэжьы-
гъэшхуэ щызэфIахащ. Коронави-
русыр зыпкърыт цIыхубз уэндэ гъу-
хэмрэ лъхуахэмрэ медицинэ дэ-
Iэпыкъуныгъэ щагъуэту республи-
кэм щылэжьар мы IуэхущIапIэм и 
закъуэщ. Госпиталыр зэрылэжьа зэ-
маным къриубыдэу мыбы цIыхубз 
уэндэгъуу 60 щызэфIэкIащ. Иджы, 
узыр нэхъ ужьыха щыхъуакIэ, Iэмал 
имыIэу щIэгъэхуэбжьэн хуейщ 
цIыхухэм вакцинэр хэлъхьэнымкIэ 
евгъэкIуэкI лэжьыгъэр, коронави-
русыр зыпкърытахэм я щытыкIэр 
зыхуэдэр къэхутэнми иужь итып-
хъэщ. ЦIыхухэр зыхуэныкъуэ меди-
цинэ Iуэхутхьэбзэхэр и чэзум ягъуэту 
лэжьыгъэр екIуэкIын хуейщ, - жиIащ 
министрым.

ЩХЬЭЩЭМЫЩI Изэ.

Ди республикэм и мэкъумэш IэнатIэ-
хэм ящыщ куэдым иужьрей илъэсхэм 
зратащ мэракIуэIэрысэм. 

КЪАПЩТЭМЭ, Къэбэрдей-Балъкъэ рым 
а хадэхэкIыр гектари 145-м нэблагъэм ща-
щIащ. Мы зэманым ирихьэлIэу тонн  200-м 
нэблагъэ къыпачащ, нэгъабэ елъытауэ ар 
проценти 110-кIэ нэхъыбэщ.  Мэ къумэш 
IуэхущIапIэхэр зыхуей-зы хуэфI хэмрэ гъэ-
тIы сыныпхъэхэмкIэ тэ мэму къы зэ ры зэ-
гъэпэщам и фIыгъэкIэ, ба дзэуэгъуэ ма-
зэм нэсыху кърахьэлIэн яIэщ.

МэракIуэIэрысэ бэгъуа къезыхьэлIэхэм 
ящыщщ Бахъсэненкэм щыIэ «МэракIуэ- 

МэракIуэIэрысэм
и зэманщ

Iэрысэм я ныджэ» предприятэр. Ар Уры-
сейм и Кавказ Ищхъэрэ федеральнэ щIы-
налъэм щынэхъ инщ, мэракIуэр хьэ-
сапкъэхэми  хуабэщхэми щыхасэ.

Бахъсэн щIыналъэ администрацэм           
мэ къу мэш хозяйствэмкIэ, ерыскъы-
хэкIхэмрэ щIы зэхущытыкIэхэмкIэ и упра-
вленэм хъыбар къызэрыдигъэщIамкIэ, 
мы гъэм мэракIуэIэрысэу хасар гектар               
50-м ноблагъэ, къыпач хадэхэкIри гугъу 
демыхьу ящэ. Псом хуэмыдэу щIэуп-
щIэшхуэ зиIэщ «Брилла», «Гарда», «Аро-
за», «Джемма» лIэужьыгъуэхэр.

Ди республикэм къыщагъэкI мэракIуэ- 
Iэ рысэм фIагъ ин зэрыбгъэдэлъым къы хэ-
кIыу, гъунэгъу республикэхэми Урысейм и 
къалэ жыжьэхэми, Москва, Санкт-Петер-
бург, нэгъуэщIхэми ирагъашэ.

ШЭРЭДЖ Дисэ.

Къанкъул зэщхьэгъусэхэу
ФIыцIэрэ ХьэкIулинэрэ. 1968 гъэ

Ипхъу Заремэ и гъусэу. 1979 гъэ

КъБКъУ-м и егъэджакIуэ Мамхэгъ 
Асте мыр иджыблагъэ «Газета Юга»-м 
къытрыригъэдза тхыгъэр («Толстый мул-
ла», №16, мэлыжьыхьым и 28-м) топ-
сэлъыхь Тэрч щIыналъэм хыхьэ Болэтей 
къуажэм дэса, Кавказ псом щы цIэ рыIуэу 
щыта муслъымэн еджагъэш хуэ Тхьэгъэ-
зит Ильяс.

«ТХЫДЭ щIэныгъэхэм я кандидат, до-
цент, КъБР-м щIэныгъэмкIэ щIыхь зиIэ и 
лэжьакIуэ ХьэкIуащэ Евгений Болэтей къуа-
жэм и тхыдэм теухуауэ напэкIуэцI 700-м 
нэс тхылъ («Быль и новь селения Булато-
во») игъэхьэзырри, къыдигъэкIыну хунэмы-
су, дунейм ехыжауэ щытащ, - щетх Мамхэ-
гъым тхыгъэм и пэублэм. - Ар къызыхуигъэ-
на Наурзокъуэ Г. И. къыдита хуитыныгъэм 
ипкъ иткIэ, а лэжьыгъэм и пычыгъуэ къыты-
додзэ». 

Болэтей щыщу япэу хьэрыпыбзэкIэ дин 
щIэ ныгъэмрэ хабзэмрэ зэзыгъэгъуэтахэм 
язщ цIэ лейуэ «Молэ Гъум» зыфIаща Тхьэ-
гъэзит Ильяс Умар и къуэр. Ар цIыху къы-
зэрымыкIуэу щытащ. Езыр къызыдэкIа Бо-
лэтейми гъунэгъу къуажэхэми муслъымэн 
диным гъуэгу щигъуэтын папщIэ куэд ищIащ 
а лIым. 

ПэщIэдзэ ислъам щIэныгъэр Тхьэгъэ-
зит Ильяс щызригъэгъуэтар Къэбэрдейм 
и дин лэжьакIуэхэр щрагъаджэу щыта Да-
гъыс тэ нырщ. ИужькIэ абы щыпищащ 
Мысырым, Тыркум, Сирием, Иорда нием, 
нэгъуэщI  муслъымэн къэралхэм щыIэ ку-
рыт, нэхъыщхьэ еджапIэхэм. Нэгъэсауэ 
мус лъымэн тхыдэри, фикъхьри ищIэрт, ду-
неягъэ щIэныгъэ куэдми щыгъуазэт, абы 
ищIыIужкIэ адыгэ,  къуэкIыпIэ лъэпкъхэм я 
деж щызекIуэ цIыху еIэзэкIэ бгъэдэлът. 

«Къэнжалыщхьэ еджапIэ» зыфIаща Болэ-
тей школым щеджэр нэхъ зыхузэфIэкIхэм я 
бынхэрт. ЕджакIуи 10-15 щIэсми арат абы. 
Сабийхэм яджырт урысыбзэмрэ хьэрыпыб-
зэмрэ. АпхуэдэцIэ щIыфIащар и унащхьэр 
къэнжалым къыхэщIыкIати аращ. Абы нэ-
мыщI, Болэтейм мыдрисэуэ щы дэтащ, 
хьэб лэ мэжджытхэм хэту. Индырей хьэблэм 
и мыдрисэм и егъэджакIуэу щытар Джазэ 
ТIатIущ. Болэтей хьэблэм - Мэкъуауэ ТIатIу, 
Къумыкъухьэблэм - Тхьэгъэзит Ильяс. Мыд-
рисэм щIэсхэм нэхъыбэу яджыр КъурIэнырт. 

Большевикхэр текIуа нэужь, мыдрисэхэмрэ 
школхэмрэ щызэхагъэхьэжауэ щытащ Бо-
лэтейм, диным хуеджэмрэ дунеягъэ щIэны-
гъэмрэ зы еджапIэм къыщIахыу. Апхуэдэ 
дэчыхыныгъэр къызыхэкIар Тхьэгъэзит 
 И л ья с пщIэ зэрыхуащIырт. 

Молэ Гъумым и фIыгъэкIэ, къуажэдэсхэмрэ 
хамэ къэралхэм щыпсэу ди лъэпкъэгъу-
хэмрэ зэхуахьэса мылъкум къыхэкIыу, Болэ-
тей сом 600 зытекIуэда мэжджыт щаухуауэ 
щытащ. Къуажэдэсхэм я щIэныгъэ хэщIа-
пIэ хъуа а мэжджытыр зэтралъхьат Екате-
ри  ноградрэ КъалэкIыхьымрэ щыщ ухуа кIуэ-
хэм. 

Тхьэгъэзит Ильяс къуэкIыпIэ дохутыр Iэ-
зэкIэм хищIыкIыу зэрыщытам и щыхьэтщ 
абы и псэр зэрыхэкIынур зыхищIа нэужь, 
езым фIыуэ ицIыхуу щыта удзхэм къахи щIы-
кIа хущхъуэ зэхэлъыр и щIыфэм щихуауэ 
зэрыщытар. И къарур щиухым, абы и  къуэ 
Шимрий, и ныбжьэгъу Мамхэгъ Шу Пагуэ и 

Ратиани Мурман илъэс 30-кIэ тхыдэ щыхьэтхэр зэхуихьэ-
су Кавказыр къызэхэзыкIухьа куржы тхакIуэщ. 2019 гъэм 
зи япэ томыр (ар тхакIуэр дунейм ехыжа нэужь, ипхъу 
Мзия нигъэсри къыдигъэкIащ) теухуащ XIX - XX лIэщIы-
гъуэхэм я зэпылъыпIэм псэуа кавказ абрэджхэм. Тхыдэм 
узыщрихьэлIэ лIыхъужь куэдым уащыхуозэ Ратиани и Iэ-
дакъэщIэкIым. Романым и IыхьэфI Болэтей джылахъстэ-
ней къуажэм щокIуэкI. «Адыгэхэм я дин еджагъэшхуэ, Бо-
лэтей щыщ Ильяс къэтцIыхужащ», - апхуэдэущ тхакIуэм 
Молэ Гъумыр и романым къызэрыхишэр. 

…ХЬЭЩIЭЩЫШХУЭМ бгырысхэр щызэхэст, чэнджэщ зэ-
рахьэлIэу. Шэшэн абрэдж Кутэ, беслъэнеипщ Исмэхьил зи 
гъусэ шэрджэс абрэдж Хьэпагуэ, Болэтей щыщ адыгэ хьэлим 
Тхьэгъэзит Ильяс сымэт ахэр. Я бысымыр пщы Къылышбий 
Аслъэнт. КъащIа хъыбархэм япкъ иткIэ, щIалэхэм мурад 
ящI махуитI дэкIмэ, пщэдджыжьым жьыуэ КъалэкIыхьым и 
ипщэ-къуэкIыпIэ лъэныкъуэмрэ Балъкъ и Iуфэ сэмэгумрэ я 
зэхуакум зыщызыубгъу мэзым зыщагъэпщкIуну. Къэ закъхэм 
шыхэр Iуфэ сэмэгум щызэпрахукIэ къыIэщIагъэкIыну за-
гъэхьэзыр. Бгырысхэм я щыпэлъагъу Iуэхукъым гъуэгу тет 
шы хэр ирахужьэныр. Ауэ ахэр зыIэрагъэхьа нэужь, здахьыну-
мрэ щагъэпщкIунумрэщ къахуэмыщIэр. Кутэ зэIущIэм къри-
хьэлIа псоми захуигъазэри, жиIащ: 

- ЩIэдмыдзэ щIыкIэ занщIэу вжызоIэ: Мэздэгу гъунапкъэ 
зэ щIэузэдам блэтхуу, КъалэкIыхьым щегъэжьауэ Шэшэным 
нэс шыхэр тхунэгъэсынукъым.

- Кутэ, сэ сигу къэкIари? - Ильяс шэшэным еплъри, итIанэ 
адрейхэми яIуплъащ. - Шыхэр Къэбэрдейм и кум, Шэр-
джэсым нэс тхуауэ къафIэдгъэщIамэ хъунут. Хьэпагуэ езым 
ишхэмрэ гуартэм и ныкъуэмрэ ирихужьэнщи, Iэуэлъауэшхуэ 
къигъэхъеинщ. Бгырысхэм гу къылъатэн хуэдэу, Шэрджэсым 
зричынщ. АпщIондэху Шэшэным тхуну шыхэр зэкIэ Болэтей 
щыдгъэпщкIунщ. Апхуэдэ бзаджагъ дигу къэкIыну я   нэгу 
къыщIыхьэну си фIэщ хъуркъым бийхэм. Ди къуажэр Тэрч и 
Iуфэ сэмэгум Iутщ. Абдеж дыдэм мэз Iув щылъщи,  Iуащхьэ 
 къуагъым къыкъуэщыххэнукъым гуартэр, жыжьэу укъап-
лъэмэ. ИпщэкIэ Арыкъым и ищхъэрэ джабэр щытщ, псы-
хъуэм жыг Iувхэр щызэхэтщ. Шы мин щыпхуэгъэпщкIунущ 
абдежым. Ди къуажэдэсхэри и чэзум кIэлъыплъыфынущ. 

Аслъэн игу хэхъуэу и Iэхэр зэщихъуащ: 
- Абы нэхърэ нэхъ IэмалыфI къытхуэгупсысыну си фIэщ 

 хъуркъым. 

Къэсынущ, хуэмыху, уэри «нежьэ» къыщыбжаIэну 
сыхьэтыр. 
Алыхьым и унафэм фIэмыкI ХьэзрэIил мелыIычыр 
ныпхуеблэгъэнущ.
Къуэши ныбжьэгъуи ищIэкъым абы, и чэзум хихынущ 
уи псэр.
Iэнэ узэдакIэ упежьэу щытми, зихъуэжынукъым зыми.
ЛъэIуми щытхъуми хуэдэгущ, тIу ищIкъым Тхьэм и пса-
лъэр. 
Уи лъэпкъ ехьэжьами хуиIуэхуIакъым, ухэтми едэ.
Жьыри щIэри и зэхуэдэщ, гущIэгъумрэ хьэзабымрэ 
щиугуэшкIэ, 
Къулейри тхьэмыщкIэри, лъэщри махэри зыщ абы и 
дежкIэ. 
Уа, сыту шынагъуэ а сыхьэтыр! Сыту хьэлъэ иужьрей 
бэуэгъуэр,
Къеламрэ бэлыхь хэхуамрэ щызэхэкIынур! 
Уа, Iэмал зимыIэ кIэух! Къэгъазэ зимыIэ лIэныгъэ!
Алыхьым и гущIэгъум дыхэнмэ, сыту гужьеигъуэ мы 
дызыхуэкIуэр! 
Сыту щIыпIэ жыжьэ, унэсыху ущIэгузэвэн защIэу!
Уа, игъащIэкIэ дыкъызыщIэмыкIыжыфыну щIыхьэпIэ!
Сыту сытхьэмыщкIэIуэ, сыту мащIэIуэ си гъуэмылэр!
Сытуи сыхузэмыпэщрэ сэ мы гъуэгуанэ кIыхьым! 
Къуэшхэми шыпхъухэми уабгынащ, 
Дапщэщ уэ гу быдэм зыкъыщыпщIэжынур? 
Уи пэ ищахэм фарзыр ягъэзэщIакIэщ, 
Уэ игъащIэкIи мыбы ущаIыгъыну? 
ЛIахэмрэ яукIахэмрэ уатопсэлъыхь, 
Уи ежьэжыгъуэр зэи къэмысын хуэдэ.
Нэмэз щIыгъуэр уэшхыу къепсэпсауэри теужащ,
Зыри уигу къимыгъэкIыххэу. 
УкъыхэмыщтыкIыу упсэуну ухуейт, псэжь цIыкIу, 
Ауэ уи къарур унэным тебухэмэ, 
Мащэм зыгуэр щыбгъуэтыжыну?
Хабзэ къежьэхэм узэрифIэщкIэ уахуопщылI, 
Алыхьталэм игъэувахэр къыпфIэIуэхукъым. 
Iиблис и гъуэгухэм пфIэфIу урижэкIэ, 
ЛIыкIуэ лъапIэм и ныпым ущIагъэувэну? 
ШейтIан-бийм и унафэхэр жану бгъэзащIэкIэ, 
Бегъымбар дыщэр арэзы къыпхуэхъуну? 
ПцIыхурэ зыгуэр, уи пIэкIэ щIым щIыхьэу, 
ЛIэныгъэм и гуащIэм еIубыну? 
Е, уи пIалъэр къэсмэ, унафэр ихъуэжу 
Уи чэзум мащэм игъуэлъхьэну?
 Уэ пхуэдэу гъащIэм итхьэкъуа дапщэм 
Я хъуэпсапIэхэм я ажалыр къытежа?
Iыхьлыри благъэри къакIэлъыгуIэу, 
Хьэзаб фIэкIа щамыгъуэтыну кхъэм дапщэ ирахьэха? 

СулътIан Инал и цIэм епха ухуэныгъэхэр 1451 - 1456 гъэхэм зэтралъхьащ. Абы щызэхэтщ мэжджыт, 
мыдрисэ, хъэнэкъэ, кхъэлэгъунэ. Адыгэлъ къабзэ зыщIэт мамлюк сулътIану щыта Инал, зэратхыжымкIэ, 
дунейм ехыжыху зэрыпсэлъар Кавказым здриха и анэдэлъхубзэрщ, хьэрыпыбзэ зригъэщIэфакъым. Ауэ 
диным игу зэрыхуэкъабзэм и щыхьэту, Къаир муслъымэн тхьэелъэIупIэ куэд дригъэщIыхьащ. 

«Сыт нэмэз умыщIу щIэ-
мыхъунур?» А упщIэмкIэ за-
хуэдгъэзащ нэмэз щIыныр 
зи махуэкъэс гъащIэм хэт 
хъыджэбз цIыкIухэмрэ нэ-
хъыжьыIуэхэмрэ. Фэ сыт 
хуэдэ жэуап ефтынт а уп-
щIэм?

АЙШЭ, илъэси 5: - Дэ ды-
муслъымэн хъыджэбз цIыкIу-
щи, нэмэз дымыщIу хъуну-
къым. Си шыпхъумрэ сэ-
рэ  папэ и гъусэу тщIыну 
тфIэфIщ. 

Алинэ, илъэси 8: - Нэмэзым 
нэхърэ нэхъ къалэнышхуэ 
щы Iэкъым. Псом нэхърэ нэхъ 
ткIийуэ къыщIыдэупщIыжы-
нур ди нэмэзхэращ, уеблэмэ 
КъурIэным и пэ къихуэу. Нэ-
мэз умыщIмэ, жыхьэнмэм уа-
гъэ кIуэнурэ мафIэм ухисхьэ-
нущ.

Ирадэ, илъэси 10: - Нэмэз 
умыщIмэ, Алыхьым фIыуэ 
укъи лъагъунукъым. Алыхьым 
фIы уэ укъимылъагъумэ, 
уи Iуэ хухэр зыри дэкIыну -                       
къ ым , мылъкуи уиIэнукъым, 
уи Iыхьлыхэри фIыуэ къып-
хущытынукъым, насыпыфIэ 
ухъунукъым. 

Миленэ, илъэс 13: - Нэ-
мэз щытщI кIэ жытIэхэм я 
мы хьэнэм уриплъэмэ, ар 
 Алы хь  талэм узэрелъэIу пса-
лъэ хэращ. Дэ ахэр дощIэри, 
ды зыхуейр къытхуищIэну 
 гугъэ нэхъ диIэщ, нэмэз зы-
мы щIыфхэм елъытауэ. Абы 
и фIыгъэкIэ уи хьэлыр  нэхъ 
дахэ мэхъу, цIыхухэми нэ-
хъыфIу укъалъагъу. Нэмэз 
зымыщIхэр жэщми махуэ-
ми шейтIаным егъэшынэ, дэ 
гупсэхугъуэм дыхэту допсэу. 

Iэминэ, илъэс 14: - Нэ мэ-
зым мафIэм дыкърегъэл. 
Абы и фIыгъэкIэ ди дуней 
гъа щIэри ахърэтри нэхъыфI 
мэхъу. 

Каринэ, илъэс 15: - Нэмэз 
зыщI цIыхум и псэр кIуэ пэт-
ми нэхъ къабзэ  и хьэлыр 
 хуэмурэ нэхъ щабэ мэхъу. 
ЦIыхуфIхэр ныбжьэгъу къы-
хуохъу. 

Аделинэ, илъэс 16: - Нэмэ-
зым жэнэтым дыкIуэну, Бе-
гъымбар лъапIэм гъусэ ды-
хуэхъуну, Алыхьталэм дыIуп-
лъэ ну гугъэ дегъэщI. Уи гъа-
щIэ ри нэхъ тынш мэхъу, 
шы  нэр пщхьэщокI. 

Ирадэ, илъэс 22-рэ: Нэмэ-
зыр мыхъуатэмэ, сэ мы гъа-
щIэм сыпэлъэщынутэкъым. 
Ар сщIын щIэздзэри, занщIэу 
си хъуреягъкIэ екIуэкI гъа-
щIэм гъуэгу нэхъыфIкIэ иу-
нэ тIащ, си гум гужьеи гъуэр 
щхьэщыкIащ. Нэмэз сщIыуэ 
щымытамэ, щыуагъэ куэд 
сIэщIэкIынут. Алыхьталэм 
 игъэува унафэ гуэр щызгъэ-
защIэкIэ, сигурэ си щхьэрэ 
нэхъ зэтелъщ. Зыгуэрым 
сы  къызэрихъумэр, къыс-
щы   щIынкIи хъуну Iей куэд 
жыжьэу къызэрыспекIуэкIыр 
зыхызощIэ. Си натIэр щIым 
щызгъэтIылъкIэ гукъеуэу 
сиIэр сщхьэщокI. Алыхьталэм 
апхуэдэу сыбгъэдэмы тамэ, 
иджыпсту сызэрыщытым 
хуэ дэу сыщытыфынутэ-
къым. «Сешащ, афIэкIа зы-
ри схузэфIэкIыжынукъым» 
щы жысIэхэм деж, къа-
ру къысхелъ хьэ. ЗыгуэркIэ 
мы гъащIэм си закъуэу сы-
къыщынэми, Алыхьталэр зэ-
рыспэгъунэгъур сытым дежи 
зыхэсщIэу сыпсэуну сыхуейт. 

Iэминат, илъэс 67-рэ: - Зы-
ри щхьэусыгъуэ къыдитыр-
къым Азалыхь закъуэм. Сы -
зэ рыцIыкIурэ зэхызох нэ-
мэзыр ущытуи, ущысуи, ущы-
лъуи пщIы зэрыхъунур, ари 
пхузэфIэмыкIмэ, напIэкIэ 
уигъэщIынущ. Фарз хъу-
жыр аращ. Пщэдджыжьым 
дыкъэ тэджу ди напэр зэрыт-
тхьэщIым, зэрызытхуапэм, 
ди унэр зэрызэщIэткъуэм 
хуэ дэу, нэмэзри ди махуэ-
къэс къалэнщ. Ауэ «нэмэз 
дощI» жытIэу дыкIийуэ уэра-
мым дыдэтын хуейуэ ара-
къым. Алыхьталэм ди 
щхьэр хуэдгъэщхъыну ды-
къигъэщIащ, ищIэр зыщIэж 
цIыхуу дыщыщыткIэ. Алыхь 
закъуэм фIэкIа нэгъуэщIым 
дыхуэмыпщылIу, узыншэу, 
тыншу дунейм тетынухэм 
ящыщ Тхьэм дищI. 

Лэвидэ, илъэс 69-рэ: - Нэ-
мэз зымыщI цIыхуфIи нэмэз 
зыщI цIыху Iеи щы Iэщ, дауи. 
ЗыIахым и на сыпщ! Пэжращи, 
нэмэз умы щIу, абы къыпхуи-
щIэр зы хэпщIэнукъым, къыб-
жа IэкIи уи фIэщ хъунукъым. 
Нэ мэзым уи фIэщхъуныгъэр 
къе хъумэ, зыуе гъэцIыхуж, 
уифI зыхэлъым утрегъэ-
гушхуэ, Iейм уще гъащтэ. Iи-
ман зимыIэм езым и Iуэху 
зыIутыр щимылъа гъу жыр 
нэхъыбэщ. Сыт хуэдиз да-
хагърэ Iэзагърэ къыбдалъ-
хуами, диныр уимыIэпэ-
гъумэ, ахэр пIэщIэкIуэдэжын-
кIи хъунущ. Сыт щхьэкIэ? 
Гуэныхь зэхуэпхьэсыху, шей-
тIаныр къарууфIэ уощIри, 
щIыпкIэрымыкIын щхьэусы-
гъуэ ибот. ЦIыхумрэ гъа-
щIэмрэ яхудиIэ мыарэзы-
ныгъэ псори абдеж къы-
щожьэ. Жэнэтым хуэкIуэрэ 
пэт, езым дидзых  и гугъэ-
жу, гъуэгу нэхъ кIыхьым 
къытехутэм ещхьщ и къа-
лэным елъэ пауэурэ ип шы-
ныжыпхъэ гуэр и щхьэм 
къыхуэзылэжьыжыр. 

Ислъэмей мэжджытыщIэ 
къыщызэIуах

КъБР-м и Муслъымэн дин IуэхущIапIэм  хъыбар къы зэ-
рыдигъэщIамкIэ Ислъэмей къуажэм мэжджытыщIэ къы-
щызэIуахащ. 

ДУМ-м и унафэщI Дзасэжь Хьэзрэталий и унафэкIэ Iуэ-
ху щIапIэм и лэжьакIуэхэу Мэрем Сэлимрэ Сыжажэ Алим-
рэ хэтащ Ислъэмей щекIуэкIа дауэдапщэм. Жэмыхьэтым 
фIэхъус псалъэкIэ захуэзыгъэза Сыжажэр къуа жэдэсхэм 
я махуэшхуэмкIэ ехъуэхъуащ, КъурIэн лъапIэр тыгъэ яхуи-
щIащ. 

ЗэIущIэм кърихьэлIащ Бахъсэн районым и раис-Iи-
мам Къуэдз Мухьсин, Кавказ Ищхъэрэ Ислъам универ-
ситетым и ректорым и къуэдзэ Шыбзыхъуэ Мурат, дин 
лэжьакIуэхэр, къуажэдэсхэр, Iуэхум щыгуфIыкI мус лъы-
мэнхэр.

Диным и лъабжьэр
Болэтейм щызыгъэтIылъа

къуэр, молэ Шыгъушэ Уэсмэн сымэ зриша-
лIэри, зэман Iей къэхъумэ, и хьэдэр щIым 
къы щIахыну уэсят къахуигъэнауэ щытащ. 
«Ар сэбэп къыфхуэхъункIи хъунщ», - къаж-
ри Iащ. 

А уэсятыр ягу къыщыкIыжар илъэсий 
дэкIа нэужьщ. 1926 гъэм Болэтейрэ адрей 
джы лахъстэней къуажэхэмрэ уэгъу бзаджэ 
 къащеуэлIам щыгъуэ. Арати, щIым къыщIа-
хыжат Тхьэгъэзит Ильяс и хьэдэр икIи уэ-
гъум къыдэкIуа гузэвэгъуэхэр цIыхубэм 
ящ  хьэщыкIат. ИлъэсийкIэ щIым щIэлъа, 
псэ зыхэмытыж Iэпкълъэпкъым зыри къы-
зэрыщымыщIар цIыхухэм гъэщIэгъуэн 
ящы  хъуащ жыпIэныр мащIэт. Зылъэгъуа-
хэм зэраIуэтэжамкIэ, молэм и нэкIущ хьэр 
мащIэу фэншэ хъуат, и лъакъуэ ижьым и 
лъэкIэным деж къупщхьэр тIэкIу къы щы хэп-
лъырт, армыхъумэ хьэдэ щIалъхьагъащIэу 
фIэкIа пщIэнутэкъым. А телъыджэм еплъы-
ну джылахъстэней къуажэхэм къикIхэри, 
цIыху куэд къэкIуауэ щытащ Болэтейм.

Ауэ абдежым щиухакъым болэтейдэсхэм           
я Iимамым далъэгъуа телъыджэхэр. Зэгуэ-
рым къуажэкхъэм блэкIхэм гу лъатащ Тхьэ-
гъэзит Ильяс и хьэдэр зыщIэлъ кхъэлэгъунэм 
бгъурыт Iуащхьэм псы къызэрыщIэжым. 
Зан щIэу хъыбарыр къуа жэми, районми, 
респуб ликэми хэз  хъуащ: «Тхьэгъэзит Ильяс 
и кхъэ лэгъунэм узу щыIэм укъезыгъэл 
псы хущ  хъуэ къыщIож», - жаIэри. ЦIыкIуи 
ини, узынши сымаджи кхъэм зэрыхьри, 
щхьэж хуэхьым хуэдиз «псы лъапIэ» я унэм 
яхьащ. Абдеж дыдэм къурмэн  щаукIыу, 
зэчырхэм щеджэу яублащ. Апхуэдэххэу 
екIуэкIащ 1966 гъэ пщIондэ, иужькIэ псынэр 
 гъужащ. ЦIыхухэм Алыхьым  ней къащыхуа 
я  гугъэу, къэгузэва щхьэкIэ, къэхъуам и 
щхьэусыгъуэр куэд дэмыкIыу къагурыIуащ. 
КъызэрыщIэкIымкIэ, Тхьэгъэзитым и кхъащ-
хьэм пэмыжыжьэу колхозым прунж хисэн 
щыщIидзат. КъэкIыгъэр псыкIэ ягъэнщIын 
папщIэт а телъыджэмкIэ жылэдэсхэм къа-
щIыхуэупсар. Прунж хамысэж щыхъум, 
псыри кIуэдыжащ (Хъыбарыр а зэманым 
КъБКъУ-м и студенту щыта, тхыгъэр зыгъэ-
хьэзыра ХьэкIуащэ Евгений иригъэджа Сы-
къун Лидэ Динислъам и пхъум къиIуэтэ жауэ 
щытащ). 

А зэманым яухуа мэжджыт куэдым къа-
щы щIар къыпэплъэрт Тхьэгъэзит Ильяс 
иригъэу хуауэ щытами. 1954 гъэм щэкIуэ-
гъуэм и 22-м Къэбэрдей АССР-м и Министр-
хэм я Советым унафэ къищтащ: «Урожайнэ 
районым хыхьэ Болэтей къуажэм жэмыхьэт 
зэгъэпэща зэрыщызэхэмытым, мэжджы-
тым 1922 гъэ лъандэрэ кIэлъыплъын  зэ-
рыщ ы мыIэм къыхэкIыу зэрыкъутэжым 
щхьэкIэ, Къэбэрдей АССР-м и Министрхэм 
я Советым СССР-м и Министрхэм я Сове-
тым лъэIукIэ зыхуегъазэ Болэтей къуажэм 
дэт мэжджыт нэщIыр зэрыхуейм хуэдэу зэ-
ра гъэпэщыжу, социально-щэнхабзэ Iуэху-
кIэ къагъэсэбэпыну хуит ящIыну». Мэз-
куур арэзы хъуа щхьэкIэ, мэжджытым гъа-
вэ гъэтIылъыпIэ къыхащIыкIри, иужькIэ ира-
хыжыпауэ щытащ. 

Молэ Гъумым Кавказым къыщилэжьа 
пщIэм и щыхьэтщ дэ дыщымыгъуэзэххэу 
куржы тхакIуэ Ратиани Мурман Тхьэгъэзит 
Ильяс лIыхъужь нэхъыщхьэу къызыхэщ ро-
ман итхауэ къызэрыщIэкIар. 

АЦАЕВ Сэхьид- ефэнды

Фи лъэIукIэ

Мэкъуауэгъуэм  и  нэмэз
   щIыгъуэхэр

Махуэхэр

1, бэрэжьей
2, махуэку
3, мэрем
4, щэбэт
5, тхьэмахуэ
6, блыщхьэ
7, гъубж
8, бэрэжьей
9, махуэку
10, мэрем
11, щэбэт
12, тхьэмахуэ
13, блыщхьэ
14, гъубж
15, бэрэжьей
16, махуэку
17, мэрем
18, щэбэт
19, тхьэмахуэ
20, блыщхьэ
21, гъубж
22, бэрэжьей
23, махуэку
24, мэрем
25, щэбэт
26, тхьэмахуэ
27, блыщхьэ
28, гъубж
29, бэрэжьей
30, махуэку

21:22 
21:24 
21:25 
21:25 
21:26 
21:27 
21:27 
21:28 
21:29 
21:29 
21:30 
21:30 
21:31 
21:31 
21:32 
21:32 
21:33 
21:33 
21:33 
21:33 
21:34 
21:34 
21:34 
21:34 
21:34 
21:34 
21:34 
21:34 
21:34 
21:34 

Пщэд-
джы жьыр
(щэращыр)

Дыгъэр
къыщы-
щIэкIыр

04:28 
04:27 
04:26 
04:26 
04:25 
04:25 
04:25 
04:24 
04:24 
04:24 
04:24 
04:24 
04:24 
04:24 
04:24 
04:24 
04:24 
04:24 
04:24 
04:24 
04:24 
04:24 
04:25 
04:25 
04:25 
04:26 
04:26 
04:26 
04:27 
04:27

Шэджа-
гъуэр

12:14 
12:14 
12:14 
12:14 
12:15 
12:15 
12:15 
12:15 
12:15 
12:15 
12:16 
12:16 
12:16 
12:16 
12:17 
12:17 
12:17 
12:17 
12:17 
12:17 
12:18 
12:18 
12:18 
12:19 
12:19 
12:19 
12:19 
12:19 
12:20 
12:20 

Ичын-
дыр

16:16 
16:17 
16:17 
16:17 
16:17 
16:18 
16:19 
16:19 
16:19 
16:19 
16:19 
16:19 
16:20 
16:20 
16:20 
16:20 
16:21 
16:21 
16:21 
16:21 
16:22 
16:22 
16:22 
16:22 
16:22 
16:23 
16:23 
16:23 
16:23 
16:23 

Ахъшэ-
мыр

(хэщхьэ-
жыр)

19:42 
19:44 
19:45 
19:45 
19:46 
19:47 
19:47 
19:48 
19:49 
19:49 
19:50 
19:50 
19:51 
19:51 
19:52 
19:52 
19:53 
19:53 
19:53 
19:53 
19:54 
19:54 
19:54 
19:54 
19:54 
19:54 
19:54 
19:54 
19:54 
19:54 

Жасыр

02:43 
02:41 
02:40 
02:40 
02:39 
02:38 
02:38 
02:37 
02:37 
02:36 
02:36 
02:35 
02:35 
02:35 
02:35 
02:35 
02:35 
02:35 
02:35 
02:35 
02:35 
02:36 
02:36 
02:36 
02:37 
02:37 
02:38 
02:38 
02:39 
02:40 

Къэбэрдей-Балъкъэрым и Муслъымэнхэм я IуэхущIапIэм къыдитащ.

ЛIэныгъэм  уезыгъэгупсыс  ущие

РАТИАНИ Мзия,
РАТИАНИ Мурман

БГЫРЫСХЭР

Си гум
гужьеигъуэр 
щхьэщегъэкI 

СулътIан Инал и тхьэелъэIупIэхэр

«И чэзум и нэмэз уахътитхур ищIу, нэщI иIыгъыу, 
и нэмысыр ихъумэжу, и щхьэгъусэм хуэжыIэщIэу 
 дунейм тета цIыхубзым къыжраIэнущ (дунейм ехы-
жа нэужь): «Узыхуей дыдэ куэбжэр Iухи, ихьэ жэнэт 
лъапIэм!» А хьэдисыр игу илъу игъэува фIэкIа 
пщIэнкъым иран режиссёр Хардбанд Саид Риза зи 
гугъу фхуэтщIыну дызыхуэпIащIэ «Махуэку зэIу-
щIэ» фильм кIэщIыр.

ФIЫ Тхьэм къытхудигъакIуэ жыхуаIэрати, Уры-
сейм  къращIылIа санкцэхэм я фIыгъэкIэ Голливу-                           
дым и хьэпшыпхэр зэщIикъуэжати, иджыблагъэ                    
хъыбар къэIуащ дяпэкIэ урысей телевиденэм иран  
фильмхэр къызэры щагъэлъэгъуэнумкIэ. Абы щыхьэт 
тохъуэ а къэралым и посольст вэм и лIыкIуэ Ахмадванд 
Масуди. 

Урысейм ис муслъымэнхэр иран фильмхэм зэры-
дахьэхрэ куэд щIащ. «Марьям лъапIэ», «Иусуф 
 Бегъымбарыр», «Жэнэтым и удз гъэгъахэр» - япэу 
дигу къэкIыж псалъащхьэхэр ахэращ. Мыбыхэм 
ущIэукIытэн щып лъагъунукъым, я щапхъэ нэхъыфI-
хэр цIыхум и гурыщIэ куухэм яхуэгъэзащ, динри да-           
хэу къыщыгъэлъэгъуащ. 

Нобэ и гугъу фхуэтщIыну ди гуапэщ Хардбанд  Саид 
Риза игъэува, дакъикъитIрэ секунд бжыгъэкIэ фIэкIа 
емыкIуэкI «Махуэку зэIущIэм». 

Режиссёрыр илъэс 20 фIэкIа хъуртэкъым Лук-
сор щекIуэкIа кинофестивалым мы теплъэгъуэм 
япэ увыпIэр къыщыщихьам. Абы лъандэрэ илъэсищ                 
дэкIа пэтми, «Махуэку зэIущIэр» ди деж къыщысар 
иджыщ. 

Зэгъусэу  машинэм ис,  ныбжь зиIэ зэщхьэгъу сэ-
хэр  усэ зэпэдзыж джэгуурэ гъуэгум ирожэ. Къы зэ-
рыщIэкIымкIэ, ар къэжэрхэм я лъэпкъ джэгукIэхэм 
язщ.   Зым  жиIэ усэ сатырыр зэриух хьэрфымкIэ ад-
рейм нэгъуэщI усэ къыхедзэ. Зэщхьэгъусэхэм  зэ-
падзыжыр езыхэм я лъэпкъэгъу Хьэфиз и сатыр 
цIэрыIуэхэрщ. «Шираз щыщ тырку тхьэIухудым…» 
деж нэса къудейуэ, тIуми ялъагъу  къабгъэдэт ма-
шинэм ис зэщхьэгъусэ щIалэхэр лIэры Iуахыу зэрызэ-
дауэр, абыхэм япхъу цIыкIур нэщ хъейуэ и щIыба-
гъымкIэ зэрисыр. Дадэм сабийм и гукъыдэжыр 
 къиIэтыжыну  и  Iэпэхэр  хуигъэджэгу щхьэкIэ,  я адэ-
анэм  я  кIий  макъым хъыджэбз цIыкIум гуфIэны-
гур  фIагъэкIуэдыпащ. Абдеж дыдэм дадэр зэрыс 
машинэм щIалэ цIыкIу гуэр зигъэхэгъэрейуэ къыб-
гъэдолъадэри, жеIэ: «Зымахуэрей хъурмэхэм хуэдэ 
къызэптын?» Дадэм абы IэфIыкIэ тIэкIу иретри Iу-
егъэкIыж, иужькIэ кIэ лъоджэри  кърегъэгъэзэж. Зы 
псалъи жимыIэу, машинэм ис нанэм IэщIэлъ розэ 
Iэрамэр къыIехри, макъышхуэкIэ зэ дауэ зэщхь гъусэ  
щIалэхэм   яхурегъэхь. «Адрей къа кIуэ нэхъ дахэжу 
къыпхуэсхьынщ», - жреIэ дадэм гуфIэурэ  къеплъ и 
щхьэгъусэм. Удз гъэгъар зыIэрыхьа щIа лэгъуалэр 
зокIуж, хъыджэбз цIыкIури тоуж. Ауэ дэнэ нанэр 
здэкIуар? Дадэр нэщхъейуэ и закъуэ машинэм ису 
йожьэж. 

КъызэрыщIэкIымкIэ, фильмым щекIуэкIым и 
 ны къуэр дадэм и нэгум щIэту аращ. Перс хабзэм те-
ту, ар мэрем пщыхьэщхьэхэм дунейм ехыжа и щхьэ-
гъусэм и кхъащхьэм трилъхьэну удз гъэгъахэмрэ хуи-
гуэшыну IэфIыкIэхэмрэ иIыгъыу кхъэм макIуэ. Нанэр 
машинэм  искъым, дунейм ехыжакIэщ. Фильмым 
и кIэм жэнэтым теухуауэ къэIу усэ сатырхэри абы и 
щыхьэтщ. 

«Махуэку зэIущIэ»

Мэжджыт  цIэрыIуэхэр

